
ABSTRAK 

 
 
Kajian berbentuk kuasi eksperimen ini dilaksanakan bertujuan untuk 
membangunkan dan menilai keberkesanan Video Assisted Electrochemistry 
Learning Aids (VAELA) ke atas pencapaian dan tahap motivasi pelajar. Modul ini 
dibina menggunakan reka bentuk instruksional Model ADDIE yang mengandungi 
lima fasa iaitu analisis, reka bentuk, pembangunan, pelaksanan penilaian. VAELA 
turut dibina berdasarkan Teori Konstruktivisme dan Teori Kognitif Pembelajaran 
Multimedia bagi memastikan modul yang terhasil adalah berkualiti. Responden 
kajian terdiri daripada 72 pelajar tingkatan empat dibahagikan secara sama rata 
kepada kumpulan kawalan dan kumpulan rawatan. Instrumen yang digunakan 
untuk menilai tahap pencapaian pelajar adalah pra ujian dan pasca ujian pencapaian 
elektrokimia. Tahap motivasi pelajar diukur dengan menggunakan pra dan pasca 
soal selidik motivasi. Analisis ujian t menunjukkan terdapat perbezaan yang 
signifikan dalam skor pascaujian pencapaian elektrokimia antara kumpulan yang 
menggunakan VAELA dan kumpulan yang menggunakan kaedah tradisional. 
analisis ANOVA menunjukkan tiada kesan interaksi yang signifikan antara 
kumpulan dan tahap motivasi yang berbeza dalam ujian pasca motivasi terhadap 
ujian pencapaian elektrokimia dan Tuckey HSD Pos Hoc menunjukkan terdapat 
perbezaan yang signifikan antara ketiga-tiga tahap motivasi ke atas pencapaian 
pelajar apabila menggunakan VAELA. Perbandingan skor pra soal selidik motivasi 
dengan skor pasca soal selidik motivasi bagi kumpulan rawatan menunjukkan 
perbezaan yang signifikan apabila dianalisis menggunakan ujian t. Kesimpulannya, 
penggunaan VAELA berupaya untuk meningkatkan pencapaian dan tahap motivasi 
pelajar dalam pembelajaran elektrokimia. Implikasinya, kajian ini memberi 
sumbangan dalam pendidikan kimia sebagai salah satu aktiviti pembelajaran abad 
ke-21. 

DEVELOPMENT AND EVALUATION OF EFFECTIVENESS OF 

VAELA IN ELECTROCHEMISTRY ON ACHIEVEMENT AND 

MOTIVATION FOR FORM FOUR STUDENTS 

 

 

ABSTRACT 

 

This quasi-experimental study aims to develop and evaluate the effectiveness of 
Video Assisted Electrochemistry Learning Aids (VAELA) in improving the 
students’ achievement and motivation. VAELA was designed systematically based 
on ADDIE Model with five phases which are analyse, design, develop, implement 
and evaluate. VAELA also developed based on Constructivism Theory and 
Cognitive Theory of Multimedia Learning to ensure the quality of this module. 
Respondents involved in this study are 72 of form four students were divided 
evenly into control group and treatment group. Instrument used to identify the 
students’ achievement are the pre and post electrochemistry achievement test. 
Students’ motivation level were identified by using pre and post motivation 
questionnaire. T-test analysis indicated that there is a significant difference in the 
achievement score in the post test between the goups of students using VAELA and 
the group using conventional method. Analysis by using ANOVA indicated that 
there is no significant interaction between groups and different motivation level in 
post test  towards achievement test and Tuckey HSD Pos Hoc indicated that there 
are significant differences between motivation levels towards students achievement 
when using VAELA. The comparison between pre test motivation questionnaire 
and post test motivation questionnaire indicated that there is significant difference. 
The use of VAELA in learning electrochemistry can increase students’ achievement 
and motivation in electrochemistry learning. This research contributes in education 
as an activity in 21st century learning. 

PENDAHULUAN 

 

 

 

 

1.1 Pengenalan 

 

Kementerian Pendidikan merombak sistem pendidikan negara Malaysia secara 

menyeluruh dengan Pelan Pembangunan Pendidikan Malaysia (PPPM) 2013 - 2025 

untuk mengukuhkan visi dan aspirasi sistem pendidikan Malaysia sehingga tahun 

2025. PPPM dirangka berdasarkan standard pendidikan antarabangsa yang kian 

meningkat, perubahan aspirasi negara, dan harapan ibu bapa serta masyarakat 

terhadap dasar pendidikan negara dalam mempersiapkan generasi muda untuk 

menghadapi keperluan abad ke-21. Terdapat tiga objektif khusus yang diberikan 

penekanan semasa membangunkan PPPM iaitu 1) memahami prestasi dan cabaran 

semasa sistem pendidikan Malaysia dengan memberi tumpuan terhadap : akses 

kepada pendidikan, meningkatkan standard (kualiti), merapatkan jurang pencapaian 

(ekuiti), mengukuhkan perpaduan dalam kalangan murid, serta mengoptimumkan 

kecekapan sistem pendidikan; 2) mewujudkan visi dan aspirasi yang jelas untuk setiap 

murid dan sistem pendidikan secara keseluruhan bagi tempoh 13 tahun akan datang; 

dan 3) menggariskan transformasi sistem pendidikan yang komprehensif merangkumi 

perubahan penting dalam Kementerian Pendidikan Malaysia bagi memenuhi 

permintaan baharu dan harapan tinggi masyarakat, serta mencetus dan menyokong 

transformasi perkhidmatan awam (Pelan Pembangunan Pendidikan Malaysia 2013-

2025, 2013).  

 

KPM perlu melaksanakan 11 anjakan strategik yang dicadangkan yang oleh 

kementerian untuk mentransformasi sistem pendidikan negara. Fokus KPM adalah 

untuk mencapai impak sekurang-kurangnya satu daripada lima keberhasilan sistem 

iaitu akses, kualiti, ekuiti, perpaduan dan kecekapan (Pelan Pembangunan Pendidikan 

Malaysia 2013-2025, 2013). Anjakan 7 PPPM adalah memanfaatkan teknologi 

maklumat dan komunikasi (TMK) bagi meningkatkan kualiti pembelajaran di 

Malaysia. Kementerian telah membelanjakan lebih daripada RM6 bilion dengan 

mewujudkan Sekolah Bestari sebagai dalam inisiatif pendidikan untuk TMK. Walau 

bagaimanapun, kajian yang dilakukan pada tahun 2010 mendapati penggunaan TMK 

oleh guru adalah kurang 80% dan kurang satu jam seminggu, (Pelan Pembangunan 

Pendidikan Malaysia 2013-2025, 2013). Melalui TMK, pelajar berupaya untuk 

mendapat capaian kandungan yang lebih luas, menarik dan interaktif yang 

membolehkan pelajar belajar berdasarkan tahap kendiri masing-masing. Melalui 

PPPM, kerajaan merancang untuk melaksanakan penambahbaikan dengan 

memperbanyakkan kandungan pembelajaran atas talian dengan kaedah perkongsian 

amalan terbaik bermula dengan mewujudkan perpustakaan video guru terbaik 

menyampaikaan pengajaran dalam Sains, Matematik, Bahasa Malaysia dan Bahasa 

Inggeris pada tahun 2013. Strategi untuk memaksimumkan penggunaan TMK telah 

dirancang dengan cara mewujudkan kelas secara pembelajaran jarak jauh dengan 

capaian pengetahuan atas talian dan pembelajaran kendiri dengan bertujuan untuk 

memperluaskan capaian kepada bahan pembelajaran berkualiti tinggi di mana-mana 

sahaja dan tahap pembelajaran murid (Pelan Pembangunan Pendidikan Malaysia 

2013-2025, 2013). Usaha yang dibuat melalui PPPM 2013 – 2025 ini menunjukkan 

bahawa Kementerian Pendidikan begitu serius untuk mengangkat TMK sebagai 

medium pembelajaran dan pemudahcaraan bagi mendedahkan pelajar kepada 

pembelajaran abad ke-21. 

 

 

1.2 Latar Belakang Kajian 

 

Kimia merupakan pengetahuan yang penuh dengan fenomena menarik, yang 

mengaplikasikan pembelajaran aktif dengan penggunaan aktiviti eksperimen dan 

pengetahuan yang sentiasa berkembang (Mei, 2005). Mata pelajaran Kimia adalah 

subjek sains teras yang menerangkan tentang komposisi, struktur dan sifat-sifat atom 

dan molekul yang membentuk suatu jirim, (Olubu, 2015). Manakala menurut Tuysuz 

(2010), kimia adalah satu cabang sains yang memerlukan aplikasi dari teori yang 

dipelajari. Mata pelajaran ini diwajibkan bagi pelajar yang mengambil aliran sains 

tulen. Menurut Olubu (2015), pembelajaran kimia melibatkan pembelajaran konsep, 

prinsip, hukum dan teori dan juga kerja amali yang berorientasikan aktiviti. Salah satu 

tujuan pembelajaran kimia di Malaysia adalah untuk membekalkan pengetahuan dan 

kemahiran yang membolehkan mereka menyelesaikan masalah dari pengiraan ke 

permasalahan berbentuk situasi terbuka. Kandungan huraian sukatan pelajaran (HSP) 

kimia dibahagikan mengikut empat tema iaitu memperkenalkan kimia, jirim di 

sekeliling kita, interaksi antara bahan kimia dan penghasilan dan pengurusan bahan 

kimia. Terdapat sembilan topik yang perlu dipelajari oleh pelajar semasa di tingkatan 

empat antaranya adalah topik elektrokimia.  

 

Elektrokimia merupakan topik yang mengandungi dua subtopik utama iaitu sel 

elektrolisis dan sel ringkas yang mengkaji perubahan yang berlaku antara tenaga 

kimia dengan tenaga elektrik (Tan, Loh & Tan, 2007). Elektrokimia adalah 

pembelajaran tentang tindak balas kimia yang menghasilkan arus elektrik atau 

menggunakan aliran elektrik untuk menghasilkan tindak balas kimia (Schmidt, 

Marohn & Harrison, 2007). Pembelajaran elektrokimia juga merangkumi tindak balas 

redoks yang melibatkan pergerakan elektron yang menghasilkan arus elektrik. Sel 

elektrokimia merupakan satu sistem yang menghasilkan atau menggunakan tenaga 

elektrik, manakala sel galvani adalah sel elektrokimia yang menggunakan tindak balas 

redoks secara spontan untuk menghasilkan tenaga elektrik. 

 

Pembelajaran elektrokimia memerlukan pelajar memahami tiga aras 

perwakilan kimia iaitu aras makroskopik, mikroskopik dan simbolik untuk menguasai 

konsep elektrokimia yang abstrak, Lee dan Mohammad Yusof Arshad (2009). Pada 

aras makroskopik, pelajar perlu memahami proses pengoksidaan dan penurunan di 

elektrod hasil dari tindak balas kimia dalam sel elektrolisis atau sel kimia. 

Pemerhatian terhadap perubahan dari tindak balas yang berlaku adalah seperti 

perubahan warna elektrolit, penghasilan gelembung udara atau mendakan di sekeliling 

elektrod dan perubahan saiz atau jisim elektrod (Lee & Mohammad Yusof Arshad, 

2009). Pada aras mikroskopik, pelajar perlu membuat gambaran berkenaan pengaliran 



5 

 

elektron dalam litar luar, pengaliran ion-ion dalam elektrolit, perubahan yang berlaku 

di setiap elektrod ketika tindak balas berlaku dalam sel. Pada aras simbolik, pelajar 

perlu menulis persamaan separuh kimia dan persamaan tindak balas elektrokimia 

yang mewakili tindak balas yang belaku dalam sel elektrokimia. 

 

Kajian oleh Al-Balushi, Ambusaidi, Al-Shuaili dan Taylor (2012) ke atas 786 

pelajar di Oman tentang miskonsepsi pelajar dalam mata pelajaran kimia 

menunjukkan pelajar menghadapi miskonsepsi yang paling tinggi dalam tiga tajuk 

iaitu pembakaran, keseimbangan kimia dan elektrokimia. Elektrokimia merupakan 

topik yang mengandungi dua subtopik utama iaitu sel elektrolisis dan sel ringkas yang 

mengkaji perubahan yang berlaku antara tenaga kimia dengan tenaga elektrik (Tan, 

Loh & Tan, 2007). 

 

Penggunaan multimedia dalam pendidikan adalah sebagai alat pemudahcara 

bagi proses PdPc (Ismail, 2002) dan membantu pelajar memvisual konsep 

elektrokimia yang abstrak. Bahan multimedia yang diterapkan dengan unsur-unsur 

interaktif membolehkan pengguna berinteraksi dengan bahan tersebut. Kewujudan 

lima elemen multimedia iaitu teks, grafik, audio, video dan animasi menghasilkan 

medium pendidikan yang berkesan dalam membantu pembelajaran kerana adanya 

unsur interaktif. Setiap elemen berperanan dalam mempersembahkan maklumat 

dalam bentuk yang menarik dan berkesan. Bahan multimedia interaktif dalam 

persekitaran pendidikan menyebabkan proses pembelajaran dan pemudahcaraan 

(PdPc) lebih berkesan melalui aktiviti yang berpusatkan pelajar. Penggunaan bahan 

multimedia interaktif membolehkan pelajar melakukan aktiviti pembelajaran kendiri 

dan guru hanya bertindak sebagai fasilitator. Penggunaan bahan multimedia 

membolehkan pelajar untuk memilih bahan pembelajaran kerana setiap pelajar 

mempunyai gaya pembelajaran tersendiri. Kajian berkenaan pembelajaran pelajar 

menunjukkan pelajar lebih cenderung kepada pembelajaran yang melibatkan 

penglihatan dan pendengaran (Giam, 2000). Sesetengah pelajar yang selesa untuk 

belajar menggunakan bahan manipulatif atau reflektif dan sebahagian pelajar suka 

belajar dalam kumpulan dan terdapat juga pelajar yang lebih cenderung untuk belajar 

berseorangan (Giam, 2000). Selain itu, penggunaan bahan multimedia interaktif 

memudahkan pelajar mengulang kaji, membuat latihan dan kandungannya boleh 

dilihat berulang kali tanpa had. Maka penggunaan bahan multimedia dalam 

pendidikan memberikan manfaat yang sangat besar kepada pelajar. Penggunaan 

multimedia dapat meningkatkan daya ingatan seseorang untuk menyimpan maklumat 

iaitu 90%, hasil gabungan teks, grafik, video, audio dan animasi dalam 

menyampaikan maklumat dapat dipersembahkan secara serentak (Faizah A. Karim, 

Rafidah Sinone, Juliyana Baharudin & Norashikin Sahadan, 2005).  

 

Sekolah Bestari diwujudkan berdasarkan Falsafah Pendidikan Kebangsaan 

yang bertujuan untuk menghasilkan tenaga kerja yang berpemikiran dan celik 

teknologi. Teknologi digunakan sebagai alat untuk meningkatkan tahap pembelajaran  

dalam bidang sains dan teknologi dan dalam masa yang sama dapat melahirkan 

pelajar yang cekap dalam teknologi maklumat, Kementerian Pendidikan Malaysia 

(1997). Konsep sekolah bestari menggunakan strategi dengan mengoptimumkan 

penggunaan komputer dalam pembelajaran dan juga pentadbiran serta pengurusan 

sekolah. Sekolah bestari menggunakan bahan multimedia sebagai bahan bantu 

mengajar dalam bentuk perisian multimedia interaktif. Kewujudan sekolah bestari ini 

telah memberikan suntikan kepada pereka bentuk perisian dan para guru untuk 

membangunkan bahan pembelajaran multimedia yang sesuai dengan keperluan 

pelajar dengan menggabungkan pelbagai komponen multimedia. Penggunaan bahan 

multimedia dalam pembelajaran dapat meningkatkan penguasaan kendungan 

pembelajaran dan mengatasi masalah yang berlaku dalam pembelajaran secara 

tradisional (Abdul Rahim Abdul Rashid, 2001). 

 

 

1.3 Pernyataan Masalah 

 

Hasil kajian analisis keperluan bagi tahap kesukaran tajuk menunjukkan pelajar 

merasakan tajuk Elektrokimia adalah tajuk yang sukar dan menganggap menulis 

persamaan setengah kimia adalah sukar (Khairunnisa, Ismail & Hafsah, 2016).  Hasil 

analisis keperluan ini selari dengan kajian Syed Abd Kadir (2000) yang mendapati 

37.5% pelajar menganggap tajuk elektrokimia sukar difahami dan 67.5% pelajar pula 

menganggap persamaan kimia sukar difahami. Syed Abd Kadir (2000), dan Lee 

(2013) mendapati guru dan pelajar menganggap tajuk elektrokimia sebagai tajuk yang 

susah dipelajari.  

 

Kerja amali merupakan elemen sokongan dalam mempelajari sains yang 

bertujuan untuk menerangkan prinsip yang diajar secara teori, menguji kesahihan 

hukum kimia dan menerangkan sifat-sifat bahan yang diajar secara teori di dalam 

bilik darjah, (Olubu, 2015). Kerja amali membolehkan pelajar memahami proses sains 

dan mengetahui bagaimana sesuatu teori dapat menerangkan sesuatu pemerhatian. 

Oleh kerana kandungan mata pelajaran sains adalah abstrak, adalah perlu bagi pelajar 

untuk diajar menggunakan pembelajaran berasaskan konstruktivisma seperti kerja 

amali yang berpusatkan pelajar supaya lebih mudah untuk pelajar memahaminya, 

(Tuysuz, 2010). Penggunan makmal menjadikan mata pelajaran kimia lebih bermakna 

dan memainkan peranan penting dengan membekalkan pelajar peralatan khas untuk 

menjalankan eksperimen. (Olubu, 2015). 

 

 Walau bagaimanapun, hasil kajian yang dijalankan oleh Olubu (2015), Darrah, 

Humbert, Finstein, Simon dan Hopkins (2014), Tuysuz (2010), dan Ozdener (2005) 

menunjukkan terdapat pelbagai halangan dan kelemahan untuk melaksanakan amali 

di sekolah seperti : 

a) bahan kimia dan alat radas makmal yang terhad dan tidak mencukupi 

kerana harganya yang mahal. 

b) banyak masa yang diambil untuk persediaan peralatan sebelum 

memulakan eksperimen  

c) masa yang panjang diperlukan untuk menjalankan sesetengah amali 

sehingga melangkaui masa yang ditetapkan. 

d) kekangan masa iaitu guru tidak dapat menjalankan semua aktiviti 

amali kerana ingin menghabiskan sukatan mata pelajaran bagi 

menghadapi peperiksaan. 

e) Pelajar tidak berminat untuk menjalankan aktiviti amali.  

f) Guru menganggap sesetengah kerja amali tidak perlu dilaksanakan 

kerana memadai diterangkan secara teori sahaja. 

g) Terdapat amali yang berbahaya untuk dijalankan oleh pelajar. 

Bahan pembelajaran multimedia seperti penggunaan video yang menunjukkan 

prosedur lengkap bagi sesuatu eksperimen memberikan kesan yang signifikan 

terhadap kemahiran operasi pelajar (Ayres, Marcus,Chan & Qian, 2009). Kajian oleh 

Rosly et al., (2012) menunjukkan video eksperimen membantu pelajar menguasai 

kemahiran proses sains seperti membuat pemerhatian, mengukur dan menggunakan 

nombor dan mentafsir data walaupun eksperimen sebenar tidak dapat dijalankan. 

Penggunaan modul multimedia dalam sistem pendidikan Malaysia telah banyak 

digunakan. Walau bagaimanapun, modul multimedia yang ada bagi mata pelajaran 

kimia terutamanya bagi topik elektrokimia adalah sedikit berbanding modul lain. 

Menurut Lee (2008), bahan bantu mengajar multimedia elektrokimia kurang dijumpai 

dan kurang digunakan dalam sistem pendidikan negara kita.  

 

Motivasi merujuk kepada keupayaan dalaman pelajar untuk mengawal, 

mengarah diri dan membina strategi untuk belajar secara teratur dan bersistematik 

serta dapat menyelesaikan setiap masalah yang timbul dengan berkesan (Wolters, 

2004). Motivasi berupaya memberikan impak yang positif terhadap pembelajaran 

yang menjadi dorongan kepada pelajar untuk melaksanakan aktiviti pembelajaran 

tanpa mendapat arahan dari guru (Sarwat Mubeen, Safia Saeed & Arif, 2013). Kajian 

menunjukkan bahawa walaupun pada peringkat awal pembelajaran kimia pelajar 

mempunyai tahap motivasi yang tinggi, namun keadaan ini tidak berkekalan sehingga 

ke akhir persekolahan (Tooke & Lindstiom, 1998). Hasil kajian tersebut turut 

disokong oleh Potvin dan Hasni (2014) iaitu terdapat penurunan tahap motivasi 

pelajar dalam mempelajari mata pelajaran kimia dari peringkat sekolah menengah ke 

peringkat universiti. Walaupun terdapat banyak kajian berkenaan faktor yang 

mempengaruhi motivasi pelajar dan hubungan antara pencapaian dan tahap motivasi, 

masih kurang kajian yang dijalankan bagi kaedah-kaedah pembelajaran yang dapat 

meningkatkan tahap motivasi pelajar dalam pembelajaran kimia (Melaku & Gizaw, 

2019). 

 

Oleh itu, terdapat keperluan untuk membina suatu modul multimedia yang 

berdasarkan Huraian Sukatan Pembelajaran (HSP) kimia yang menarik perhatian 

supaya pelajar lebih bermotivasi untuk belajar tajuk elektrokimia. Sehubungan itu, 

kesukaran pelajar dalam memahami topik tersebut mewujudkan keperluan untuk 

membantu pelajar dalam topik elektrokimia. Pembangunan modul multimedia ini 

dapat membantu pelajar memahami konsep dalam elektrokimia dengan lebih mudah 

dan mendalam. Oleh yang demikian, Video Assisted Electrochemistry Learning Aids 

(VAELA) ini dibina bersesuaian dengan kehendak dan keperluan pelajar serta 

bertepatan dengan HSP bagi mata pelajaran kimia oleh KPM. 

 

 

1.4 Objektif Kajian 

 

i. Membina VAELA bagi tajuk elektrokimia tingkatan 4. 

ii. Menentukan kesahan dan kebolehpercayaan VAELA bagi tajuk elektrokimia 

tingkatan 4. 

iii. Mengkaji keberkesanan VAELA ke atas pencapaian pelajar dalam tajuk 

elektrokimia tingkatan 4. 

iv. Mengkaji keberkesanan VAELA ke atas motivasi pelajar dalam tajuk 

elektrokimia tingkatan 4. 

1.5 Soalan Kajian 

 

i. Apakah nilai kesahan bagi VAELA? 

ii. Apakah nilai kebolehpercayaan bagi VAELA? 

iii. Apakah perbezaan tahap pencapaian pelajar dalam ujian pra tajuk elektrokimia 

antara kumpulan kawalan dan kumpulan rawatan? 

iv. Apakah perbezaan tahap pencapaian pelajar antara ujian pra dengan ujian 

pasca tajuk elektrokimia bagi kumpulan kawalan? 

v. Apakah perbezaan tahap pencapaian pelajar antara ujian pra dengan ujian 

pasca tajuk elektrokimia bagi kumpulan rawatan? 

vi. Apakah perbezaan tahap pencapaian pelajar dalam ujian pasca tajuk 

elektrokimia antara kumpulan kawalan dan kumpulan rawatan? 

vii. Apakah terdapat kesan interaksi yang signifikan antara kumpulan dan tahap 

motivasi yang berbeza dalam soal selidik pasca motivasi terhadap ujian 

pencapaian elektrokimia? 

viii. Apakah terdapat perbezaan yang signifikan bagi ketiga-tiga tahap motivasi ke 

atas pencapaian pelajar dalam topik elektrokimia apabila menggunakan 

VAELA? 

ix. Apakah perbezaan tahap motivasi pelajar dalam soal selidik pra motivasi 

dalam pembelajaran tajuk elektrokimia antara kumpulan kawalan dan 

kumpulan rawatan? 

x. Apakah perbezaan tahap motivasi pelajar antara soal selidik pra motivasi 

dengan soal selidik pasca motivasi dalam pembelajaran tajuk elektrokimia 

bagi kumpulan kawalan? 



12 

 

xi. Apakah perbezaan tahap motivasi pelajar antara soal selidik pra motivasi 

dengan soal selidik pasca motivasi dalam pembelajaran tajuk elektrokimia 

bagi kumpulan rawatan? 

xii. Apakah perbezaan tahap motivasi pelajar dalam soal selidik pasca motivasi 

dalam pembelajaran tajuk elektrokimia antara kumpulan kawalan dan 

kumpulan rawatan? 

 

 

1.6 Hipotesis Kajian 

 

H01: tidak terdapat perbezaan yang signifikan dalam ujian pra tajuk elektrokimia 

antara kumpulan kawalan dan kumpulan rawatan. 

H02: tidak terdapat perbezaan yang signifikan antara ujian pra dengan ujian pasca 

tajuk elektrokimia bagi kumpulan kawalan. 

H03:  tidak terdapat perbezaan yang signifikan antara ujian pra dengan ujian pasca 

tajuk elektrokimia bagi kumpulan rawatan. 

H04: tidak terdapat perbezaan yang signifikan dalam ujian pasca tajuk elektrokimia 

antara kumpulan kawalan dan kumpulan rawatan. 

H05: Tiada kesan interaksi yang signifikan antara kumpulan dan tahap motivasi 

yang berbeza dalam soal selidik pasca motivasi terhadap ujian pencapaian 

elektrokimia. 

H06: Tidak terdapat perbezaan yang signifikan bagi ketiga-tiga tahap motivasi ke 

atas pencapaian pelajar dalam topik elektrokimia apabila menggunakan VAELA. 

H07: tidak terdapat perbezaan yang signifikan dalam soal selidik pra motivasi dalam 

pembelajaran tajuk elektrokimia antara kumpulan kawalan dan kumpulan rawatan. 

H08: tidak terdapat perbezaan yang signifikan antara soal selidik pra motivasi 

dengan soal selidik pasca motivasi dalam pembelajaran tajuk elektrokimia bagi 

kumpulan kawalan. 

H09:  tidak terdapat perbezaan yang signifikan antara soal selidik pra motivasi 

dengan soal selidik pasca motivasi dalam pembelajaran tajuk elektrokimia bagi 

kumpulan rawatan. 

H10: tidak terdapat perbezaan yang signifikan dalam soal selidik pasca motivasi 

dalam pembelajaran tajuk elektrokimia antara kumpulan kawalan dan kumpulan 

rawatan. 

 

 

1.7 Kepentingan Kajian 

 

1.7.1 Pelajar 

 

Penggunaan VAELA bagi topik elektrokimia membolehkan pembelajaran berlaku 

pada bila-bila masa dan di mana jua. Penggunaan VAELA membolehkan pelajar 

bebas untuk belajar mengikut gaya pembelajaran masing-masing dan dapat mengatasi 

masalah perbezaan pelajar kerana pelajar belajar mengikut tahap kebolehan mereka 

Penggunaan multimedia dalam pendidikan banyak memberikan manfaat kepada 

pengguna seperti menghasilkann sumber pembelajaran yang lebih efektif dengan 

gabungan pelbagai komponen multimedia, dapat menarik minat dan meningkatkan 

motivasi pelajar dan pelajar dapat belajar secara kendiri dan pada bila-bila masa 

(Rozinah Jamaludin, 2000). 

1.7.2 Guru 

 

Modul VAELA ini membantu memudahkan proses PdPc di dalam kelas bagi tajuk 

elektrokimia. Modul VAELA ini membantu guru menggantikan aktiviti amali 

tradisional terutamanya bagi sekolah-sekolah yang tidak mempunyai kelengkapan 

makmal yang mencukupi. Video amali yang ditunjukkan dapat memberikan gambaran 

yang jelas kepada pelajar langkah-langkah menjalankan kerja amali elektrokimia 

mengikut situasi sebenar di dalam makmal. Ini jauh lebih berkesan dalam membantu 

kefahaman pelajar terhadap konsep elektrokimia berbanding pembelajaran secara 

teori sahaja. VAELA ini juga boleh digunakan sekiranya guru tidak hadir ke sekolah. 

Oleh itu, masa pelajar terisi dengan aktiviti pembelajaran seperti biasa.  

 

 

1.7.3 Kementerian Pelajaran Malaysia  

 

Pembangunan VAELA ini boleh dijadikan sebagai sumber rujukan KPM dalam 

menyediakan bahan-bahan bagi melaksanakan PdPc berbantu bahan multimedia. 

Pihak KPM boleh menggunakan modul VAELA ini sebagai bahan rujukan dan 

mencari penyelesaian bagi masalah kekurangan makmal dan kelengkapan makmal 

bagi pembelajaran kimia.  

1.8 Kerangka Konseptual Dan Kerangka Teoretikal 

 

1.8.1 Kerangka Konseptual 

 

Kajian bertujuan untuk membangunkan dan menilai VAELA bagi topik elektrokimia. 

Penilaian yang dibuat ke atas VAELA adalah dengan mengkaji tahap pencapaian dan 

tahap motivasi pelajar menggunakan VAELA. Kajian ini melibatkan tiga pemboleh 

ubah, iaitu pemboleh ubah bebas, pemboleh ubah bersandar dan pemboleh ubah tetap. 

Pemboleh ubah bebas ialah penggunaan VAELA dalam pembelajaran elektrokimia 

yang digunakan oleh kumpulan rawatan. Pemboleh ubah bersandar ialah tahap 

pencapaian pelajar bagi topik elektrokimia yang diukur dengan ujian pencapaian 

elektrokimia. Pemboleh ubah bersandar lain ialah tahap motivasi yang diukur dengan 

menggunakan soal selidik motivasi. Manakala pemboleh ubah tetap ialah penggunaan 

VAELA bagi topik elektrokimia. Kajian ini melihat kesan perhubungan antara 

pemboleh ubah bebas dengan pemboleh ubah bersandar. Hubungan yang terbentuk 

antara pemboleh ubah bebas dan pemboleh ubah bersandar adalah saling berkait. 

Hasil kajian terhadap  faktor yang menjadi pemboleh ubah bebas diharap dapat 

memberikan kesan yang positif terhadap tahap pencapaian dan tahap motivasi pelajar. 

Ringkasan tentang kerangka konseptual boleh dirujuk pada Rajah 1.2. 

 

 

 

 

 

Rajah 1.1. Kerangka Konseptual 

Penggunaan 

VAELA 

Tahap Pencapaian 

Tahap Motivasi 

Pemboleh ubah bebas Pemboleh ubah bersandar 

1.8.2 Kerangka Teoretikal 

 

Sebelum membangunkan VAELA, perancangan teliti yang diberi perhatian adalah 

pemilihan model reka bentuk instruksional, teori pembelajaran dalam penyampaian isi 

kandungan dan reka bentuk paparan. Model ADDIE merupakan reka bentuk 

instruksional yang digunakan sebagai panduan dalam membangunkan VAELA. Ini 

adalah kerana Model ADDIE merupakan model reka bentuk pengajaran yang utama  

yang menjadi asas dan pencetus kepada kemunculan model-model yang lain. Model 

ADDIE (Rosset, 1987) terdiri daripada fasa analysis (analisis), design (rekabentuk), 

development (pembangunan), implementation (perlaksanaan) dan evaluation 

(penilaian).  Model ADDIE adalah generik dan mempunyai pendekatan sistematik 

dalam mereka bentuk instruksi dan menyediakan satu rangka kerja yang teratur bagi 

memastikan produk pendidikan yang dihasilkan adalah berkesan dan menjadi asas dan 

panduan kepada model reka bentuk pembelajaran lain (Jansak & Alley, 2001). Aliran 

kerja model ADDIE diringkaskan seperti yang ditunjukkan di dalam Rajah 1.2 

 

 

 

 

 

 

 

 

 

Rajah 1.2. Model ADDIE (Rosset, 1987) 

Develop/ 
Pembangunan 

Implement/ 
Pelaksanaan 

 

Analyse/ 
Analisis 

 

Design/ 
Reka Bentuk 

 

Evaluate/ 
Penilaian 

Model ADDIE bermula dari fasa analisis iaitu mengenal pasti masalah dan 

keperluan pengguna dengan menjalankan soal selidik tahap kesukaran topik bagi mata 

pelajaran kimia tingkatan empat. Seterusnya soalan ujian pencapaian elektrokimia 

ditadbir dan hasil analisis digunakan untuk menentukan skop kandungan dan objektif 

pembelajaran. Dalam fasa reka bentuk, keperluan perkakasan dan perisian yang 

digunakan untuk membangunkan VAELA dan bahan rujukan yang sesuai ditentukan. 

Carta alir pembelajaran, papan cerita dan skrip disediakan terkebih dahulu bagi 

memastikan VAELA yang dibangunkan adalah berdasarkan objektif. Dalam fasa 

pembangunan, penggunaan teks, grafik, bunyi ditentukan dan pembangunan VAELA 

mengaplikasikan teori pembelajaran konstruktivisme dan teori kognitif pembelajaran 

multimedia. Fasa pelaksanaan dijalankan bertujuan untuk mengetahui sama ada 

VAELA yang dibangunkan memenuhi keperluan objektif dengan menguji 

keberkesanannya dan mengenal pasti masalah yang mungkin wujud semasa 

pembangunan VAELA dengan menjalankan kajian rintis. Fasa terakhir iaitu fasa 

penilaian dijalankan untuk mengukur keberkesanan VAELA terhadap tahap 

pencapaian dan motivasi dengan mentadbir soalan ujian pencapaian dan soal selidik 

motivasi sebelum dan selepas rawatan dijalankan. 

 

Terdapat dua teori pembelajaran yang digunakan dalam pembangunan 

VAELA ini iaitu teori pembelajaran dan teori pembinaan modul. Ini adalah bertujuan 

untuk memastikan modul VAELA yang dibina menepati objektif yang telah 

ditetapkan. Lynda dan Megan (2002) menyatakan bahawa, pendekatan pembelajaran 

yang sesuai akan menghasilkan pencapaian yang baik. Pelajar juga akan bermotivasi 

tinggi untuk belajar (Pintrich, 1999).  

Teori pembelajaran yang digunakan dalam membangunkan VAELA adalah 

teori konstruktivisme. Teori ini menggunakan pendekatan pengajaran berkenaan 

bagaimana pelajar belajar (McBrien & Brandt, 1997). Teori ini memberi penjelasan 

tentang bagaimana setiap pelajar membina pengetahuan dan tidak sekadar menerima 

pengetahuan daripada orang lain. VAELA yang dibangunkan adalah berpusatkan 

pelajar dan sesuai bagi pembelajaran kendiri. Pelajar diberi kebebasan untuk 

meneroka VAELA dengan bantuan butang-butang yang dibina bagi membolehkan 

pelajar mendapatkan maklumat dan memahami kandungan VAELA dengan 

mendalam mengikut kemampuan pelajar. Panduan penggunaan VAELA membantu 

pelajar agar tidak sesat semasa menggunakannya. Ini membolehkan pelajar terlibat 

secara langsung dalam membuat keputusan, menambah maklumat baru kepada 

pengetahuan sedia ada dan mengubah suai pengetahuan lampau. VAELA yang 

dibangunkan juga membolehkan pembelajaran kendiri dijalankan dimana-mana 

sahaja dan video eksperimen boleh digunakan secara berulang-ulang. Penggunaan 

teori konstruktivisme juga adalah melalui pembelajaran aktif.  

 

VAELA dibangunkan supaya wujud pembelajaran aktif dengan menggalakkan 

tindakan daripada pelajar. Pelajar meneroka sambil melengkapkan modul VAELA 

yang dibekalkan. Keadaan ini menggalakkan penerokaan dan tumpuan yang lebih 

semasa menggunakan VAELA.  VAELA juga memberikan strategi inkuiri terbimbing 

melalui kerja amali yang disediakan. Walaupun pelajar tidak dapat menjalankan 

eksperimen sebenar, namun pelajar masih dapat merasai bagaimana eksperimen 

dijalankan dalam situasi sebenar. 

Teori pembinaan modul multimedia yang digunakan adalah teori kognitif 

pembelajaran multimedia. Terdapat tiga andaian dalam teori kognitif pembelajaran 

multimedia iaitu (1) maklumat visual dan auditori diproses melalui saluran yang 

berbeza; (2) setiap saluran mempunyai had dalam memproses maklumat; dan (3) 

pemprosesan maklumat dalam saluran ini merupakan proses kognitif aktif yang direka 

untul membina perwakilan maklumat (Mayer, 2014).  

 

Teori kognitif pembelajaran multimedia oleh Mayer (2001) dan Mayer (2014) 

menerangkan terdapat lima peringkat pembelajaran bermakna yang berlaku dalam 

persekitaran pembelajaran multimedia iaitu:  

a. Pemilihan perkataan yang relevan untuk diproses dalam ingatan kerja verbal. 

Dalam VAELA, maklumat verbal yang disampaikan dalam bentuk teks yang 

diterima oleh mata diproses dan ditukarkan secara mental. Pada peringkat ini, 

tumpuan adalah kepada perkataan yang relevan dan penting selepas melalui 

sensori ingatan. Ini disebabkan oleh kapasiti saluran sistem kognitif yang 

terbatas.  

b. Pemilihan imej yang relevan untuk diproses dalam ingatan kerja visual. Pada 

peringkat ini, perubahan yang berlaku adalah melibatkan perwakilan sensori 

rangsangan visual yang memasuki mata kepada perwakilan dalaman imej visual 

dalam ingatan kerja. Proses perubahan ini bermula dalam saluran 

visual/piktorial kemudian ditukarkan sebahagiannya secara mental ke saluran 

auditoria tau verbal. Peringkat ini turut melibatkan penumpuan perhatian kepada 

bahagian-bahagian tertentu yang relevan dalam mesej multimedia disebabkan 

oleh kapasiti saluran sistem kognitif yang terbatas.  

c. Penyusunan perkataan yang dipilih ke dalam bentuk model mental verbal. Pada 

peringkat ini, perubahan yang berlaku adalah melibatkan penyusunan perkataan 

kepada perwakilan model verbal. Proses kognitif yang terlibat ialah penyusunan 

perkataan dalaam bentuk teks dengan membina hubungan di antara cebisan 

pengetahuan verbal.  

d. Penyusunan imej yang dipilih ke dalam bentuk model mental visual. Pada 

peringkat ini, perubahan yang berlaku adalah melibatkan penyusunan imej 

kepada perwakilan model piktorial. Proses kognitif yang terlibat ialah 

penyusunan imej terpilih dengan membina hubungan di antara cebisan 

pengetahuan piktorial. 

e. Pengintegrasian perwakilan verbal dan visual dengan pengetahuan sedia ada. 

Peringkat ini melibatkan integrasi model visual dengan model verbal dan 

pengetahuan sedia ada yang relevan daripada ingatan jangka panjang. Proses ini 

berlaku dalam ingatan kerja visual dan verbal serta melibatkan penyelarasan di 

antara kedua-duanya. Pengetahuan sedia ada boleh digunakan bagi membantu 

menyelaraskan proses integrasi.  

 

Kelima-lima peringkat proses aktif kognitif di atas berlaku berulangkali, 

segmen demi segmen semasa proses pembelajaran menggunakan bahan multimedia 

(Mayer, 2001). Pengetahuan baharu yang terbina semasa pembelajaran disimpan 

dalam ingatan jangka panjang (Clark & Mayer, 2003; Mayer, 2003). Ringkasan 

tentang kerangka konsep kajian boleh dirujuk pada Rajah 1.3 

Rajah 1.3. Kerangka konsep kajian 

 

 

1.9 Skop  Kajian 

 

Kajian ini bertujuan untuk membangunkan VAELA bagi mata pelajaran kimia topik 

elektrokimia berasaskan situasi di Malaysia. Kumpulan pelajar dipilih sebagai 

responden kerana bersesuaian dengan subjek yang diambil iaitu dalam aliran sains 

yang melibatkan mata pelajaran kimia. Modul VAELA dibangunkan untuk pelajar 

tingkatan empat yang mengambil mata pelajaran kimia. Bahan bantu mengajar ini 

dibangunkan untuk mencapai objektif pembelajaran bagi topik 6 iaitu elektrokimia. 

Aktiviti yang terkandung dalam VAELA ada adalah untuk mengukuhkan konsep dan 

kefahaman pelajar dan bagi memastikan objektif pembelajaran tercapai.  

 

 

Pembangunan modul 
VAELA 

Pencapaian 

Motivasi 

Model Reka Bentuk 
Instruksional ADDIE 

Teori Pembelajaran 
Konstruktivisme 

Teori Kognitif 
Pembelajaran Multimedia 

Rossett, 1987 

Mayer, 2001 

1.10 Definisi Operasi 

 

1.10.1 Multimedia 

 

Multimedia merupakan gabungan pelbagaai jenis media (Norton & Sprague, 2001) 

yang digunakan untuk merangsang fikiran, perasaan, minat dan perhatian pelajar agar 

proses interaksi dan komunikasi berlaku antara guru dan pelajar. Menurut Finkelstein 

(2006), gabungan pelbagai jenis elemen media membolehkan manusia berinteraksi 

dengan bahan tersebut. Multimedia merupakan alat komunikasi interaktif berasaskan 

yang menggabungkan penggunaan media, audio visual seperti teks, grafik, audio, 

video dan animasi (Jamalludin Harun & Zaidatun Tasir, 2003). Dalam kajian ini, 

multimedia merujuk kepada bahan penyampaian maklumat yang melibatkan 

penggunaan media seperti teks, gambar, video dan audio, manakala butang navigasi 

digunakan bagi tujuan interaktif penggunaan VAELA. 

 

 

1.10.2 VAELA 

 

VAELA dalam kajian ini merujuk kepada bahan pembelajaran bagi topik elektrokimia 

yang dibangunkan dengan elemen multimedia berinteraktif dan berpusatkan pelajar. 

VAELA mengandungi eksperimen elektrokimia yang membolehkan pelajar merasai 

pengalaman menjalankan eksperimen mengikut situasi dunia sebenar bagi mengatasi 

kekangan dalam menjalankan eksperimen di makmal. Pelajar membuat penerokaan 

kendiri dan berinteraksi secara aktif dengan VAELA. 

1.10.3 Pembelajaran Tradisional 

 

Pembelajaran tradisional merujuk kepada proses pembelajaran yang melibatkan guru 

dan pelajar yang berinteraksi secara fizikal dalam masa yang sama (Ashutosh Kumar 

Singh, Mohd Amaluddin Yusoff, Naing Win Oo, 2009). Pembelajaran tradisional 

dalam kajian ini merujuk kepada pembelajaran dengan menjalankan eksperimen di 

makmal dalam kumpulan seramai tiga orang pelajar dan dibekalkan modul 

eksperimen dan buku praktikal mengikut masa pembelajaran kimia seperti yang telah 

dijadualkan. 

 

1.10.4 Pencapaian 

 

Pencapaian merupakan pengukuran bagi kejayaan atau kegagalan pelajar dalam ujian 

atau peperiksaan dalaman atau awam yang direka bentuk, ditadbir, diberi markah dan 

diinterpretasikan oleh pakar-pakar dalam bidang berkenaan (Zulzana Zulkarnain, 

Mohamed Saim & Roslina Abd Talib, 2012). Dalam kajian ini, pencapaian yang 

diukur adalah skor ujian pelajar dalam ujian pra dan ujian pasca pencapaian 

elektrokimia yang menguji kefahaman mereka dalam konsep elektrokimia sebelum 

dan selepas rawatan dijalankan. 

 

 

1.10.5 Motivasi 

 

Motivasi dalam pembelajaran merujuk kepada keupayaan dalaman seseorang pelajar 

untuk mengawal, mengarah diri dan membina strategi untuk belajar secara teratur dan 

bersistematik serta dapat menyelesaikan setiap masalah yang timbul dengan berkesan 

(Wolters, 2004). Menurut Suppiah Nachiappan, Ramlah Jantan dan Abdul Aziz Abdul 

Shukor (2008), motivasi ialah satu kuasa yang menjana dan mengarahkan sesuatu 

tingkah laku. Motivasi dalam kajian ini melibatkan konstruk-konstruk seperti motivasi 

dalaman, motivasi luaran, nilai tugasan, kepercayaan kawalan pembelajaran 

keberkesanan diri untuk pembeljaran dan prestasi, dan kebimbangan ujian. Penilaian 

tahap motivasi dibuat menggunakan soal selidik motivasi yang ditadbir sebelum dan 

selepas rawatan dijalankan. 

 

 

1.11 Kesimpulan 

 

Bab ini mengandungi perbincangan tentang pengenalan, latar belakang masalah, 

pernyataan masalah, objektif kajian, kepentingan kajian dan definisi operasi. Kajian 

ini dijalankan bertujuan untuk membangun dan menilai keberkesanan modul VAELA 

terhadap pencapaian dan motivasi pelajar pembelajaran kimia. Bagi melengkapkan 

kajian ini, persoalan-persoalan kajian yang dikemukakan, dijawab dalam bab-bab 

yang seterusnya. Antara masalah yang telah dibincangkan adalah penggunaan modul 

multimedia dalam pembelajaran elektrokimia. Permasalahan yang telah dikenal pasti 

dalam bab ini membawa kepada perbincangan pembangunan modul VAELA. 

 

 




